
Bi pjaċir, Heritage Malta qed tħabbar li se tkun qed tniedi wirja immersiva li tesplora l-konġura ikonika tal-iskjavi tal-1749, liema 

wirja se tiftaħ fil-Palazz tal-Inkwiżitur u l-Mużew Nazzjonali tal-Etnografija aktar tard f’Settembru.  

Il-wirja, bl-isem ‘Tradiment u vendetta: Il-konġura tal-iskjavi tal-1749 f’19-il tpinġija storika', se tfakkar il-275 anniversarju mir-

rewwixta tal-iskjavi tal-1749, li falliet. Il-wirja tanalizza wieħed mill-aktar perjodi intriganti u mqanqlin fl-istorja ta’ Malta, 

permezz ta' aktar minn 58 folja tal-aħbarijiet skambjati bejn l-Inkwiżitur u Delegat Appostoliku Paolo Passionei u l-Vatikan bejn 

l-1748 u l-1751. 

Il-wirja se tinkludi kollezzjoni ta’ 19-il tpinġija kontemporanja li kull waħda minnhom turi b’mod ċar l-episodji intensi u spiss 

brutali li ġraw wara l-konġura. Dawn l-illustrazzjonijiet rari, restawrati riċentement minn Heritage Malta, se jservu bħala l-qofol 

tan-narrattiva li tidħol fil-fond fid-dinamika politika, soċjali u kulturali ta’ Malta tas-seklu 18. 

Il-viżitaturi tal-wirja se jittieħdu fuq vjaġġ matul iż-żmien, fejn se jesploraw l-avvenimenti drammatiċi li bdew bil-wasla tal-

galera Ottomana ‘Il-Lupa ta’ Rodi’ fil-Port il-Kbir fit-2 ta’ Frar, 1748. Il-wirja se tidħol fuq kif it-tentattivi sussegwenti ta’ sid il-

galera, Mustafà, il-Paxà ta’ Rodi, biex jaħrab u jagħmel vendetta setgħu biddlu b’mod drammatiku l-mod kif żvolġiet l-istorja 

ta' Malta.  

Minbarra l-ġrajja tal-konfoffa nnifisha, il-wirja se toffri wkoll għarfien dwar it-temi usa’ tal-poter, id-diplomazija, it-tradiment, 

u r-relazzjonijiet kumplessi bejn il-Punent u l-Lvant matul dan il-perjodu. Dokumenti storiċi, fosthom rapporti kontemporanji, 

folji tal-prietki u letteratura aktar riċenti dwar is-suġġett, se jipprovdu kuntest rikk u jgħinu lill-viżitatur biex jifhem aħjar kemm 

il-perjodu kif ukoll l-impatt ta’ dan l-episodju fuq il-memorja kollettiva. 

Heritage Malta tħeġġeġ lil dawk kollha interessati biex jimmarkaw l-20 ta’ Settembru fil-kalendarju tagħhom u jżommu 

għajnejhom fuq il-mezzi soċjali tal-aġenzija għal aktar aġġornamenti u spunti minn issa sat-tnedija tal-wirja.  

Id-dħul għall-wirja se jkun inkluż fl-esperjenza tal-Palazz tal-Inkwiżitur u l-Mużew Nazzjonali tal-Etnografija. Persuni bi sfidi ta’ 

mobbiltà jistgħu jsibu l-aċċess għas-sala tal-wirja diffikultuż minħabba l-limitazzjonijiet strutturali tal-binja storika. 

 


